
 

 

 

Etnogjenesi dal Friûl 
 
Tant che si à motivât, il Friûl al tache a cjapâ forme midiant dai Langobarts che a slargjin 
al teritori il non di Forum Iulii, che i partignive za a chê che vuê e je Cividât. Il ducât dal 
Friûl al ve un rûl impuartant tai doi secui dal Ream Langobart di Italie (568-774 d.C.), e 
un marchês dal Friûl, Berengari, al deventà ancje re di Italie e fintremai - ma in mût precari 
e par pôc timp - imperadôr. Cence dubi i Langobarts a àn lassât une olme impuartante in 
cheste tiere, sedi pe organizazion teritoriâl e politiche, sedi a nivel lenghistic e culturâl, e 
forsi ancje gjenetic. Dut câs, lôr a jerin dome un strât sutîl di dominadôrs; il grues de 
popolazion al jere formât di ‘romans’, vâl a dî di dissendents dai colons italics (massime 
dal Sannio) che ur jere stât assegnât di Rome l'agri aquileiês. 
 
Tai ultins decenis al è florît un dibatiment vivarôs sul rûl che, te formazion dal popul 
furlan, a àn vût lis popolazions che a jerin logadis culì prime che a rivassin i romans. Lis 
fonts romanis a disin che la decision di fondâ Aquilee e fo cjapade par aviersâ 
l'infuarciment di insediaments celtics, e scuviertis archeologjichis resintis a confermin 
che a Aquilee al esisteve un insediament preroman, e si cjatin olmis dai Celts in diviers 
lûcs de regjon. I lenghiscj a àn metût in lûs cetancj elements celtics te toponomastiche, ma 
no masse tal lessic; i etnolics a 'ndi àn cjatâts ancje in ciertis cerimoniis e tradizions. Si à 
ancje sostignût che la distinzion tra i abitants di cheste regjon e chei des tieris convicinis 
e ledi indaûr adiriture a epochis precedentis, protostorichis. Ma chestis teoriis si fondin 
su evidencis archeologjichis avonde sparniçadis e di interpretazion incierte; e a son 
precariis, stant che a son destinadis a cambiâ ancje in maniere drastiche a man a man che 
a saltin fûr gnûfs reperts. Une altre argomentazion a poie de tesi des lidrîs preromanis de 
identitât furlane e ven de notizie che, za tor il 350 d.C., il vescul Fortunazian al scriveve lis 
sôs predicjis in sermo rusticus; si à concludût che il popul al fevelave za, o ancjemò, une 
lenghe divierse dal latin uficiâl. Ma chest forsi nol baste a dimostrâ la tesi dal sostrât celtic 
o preistoric, o dut câs preroman, parcè che si sa che dut câs lis lenghis orâls a patissin un 
procès di mudament continui, e duncje di divaricazion, a pet di chês aulichis e scritis. 
 
Al stât atuâl des cognossincis sientifichis al è duncje dificil provâ che la identitât e la 
individualitât dal popul furlan a tornin sù a la ete preromane. Al è plui sigûr metilis in 
rapuart cui fats politics che a àn dât a chest teritori centris e confins: il ducât langobart 
prime, e il patriarcjât di Aquilee daspò.  
La storie dal patriarcjât di Aquilee e je lungje, ingredeade, e par tancj aspiets ancjemò 
scure. No è facil, massime pai sîs secui de Alte Ete di Mieç (V-XI), distingui i mîts e lis 
tradizions des veretâts storichis. Il stes vignî fûr dal titul di ‘patriarcje’ - cetant râr te 
cristianitât ocidentâl – al è avonde misteriôs. Po dopo, e je une vore ingropade ancje la 
trame tra la dimension religjose e chê secolâr, tra i podês spirituâi e pastorâi e chei 
aministratîfs, politics e militârs.  
Dal pont di viste eclesiastic, la sede vescovîl metropolite di Aquilee romane e slargje la sô 
jurisdizion suntune aree une vore grande, che e va di Como a Aquincum (Budapest). Dome 
ae nassite dal gnûf mileni - e precisementri ai 3 di Avrîl dal 1077 - il patriarcje di Aquilee 

al è investît di podês temporâls, e duncje si pues tacâ a fevelâ dal Friûl tant che entitât 
storiche e politiche. I siei confins a son balarins e incierts, par vie des spintis centrifughis 
di une part de nobiltât feudâl interne e pes pressions e pes bramis di bande des potencis 
che a confinin. Il zûc volubil des rivendicazions e des protestis, des diferencis tra il stât di 
fat e chel di dirit, dal gredei jenfri lis diviersis competencis, spirituâls e temporâls, al 
causione une cierte confusion inte fisionomie dal Patriarcjât. Dut câs, no si pues dineâ che 
par cuasi cuatri secui (XI-XV) cheste regjon e je stade incuadrade intun organisim politic 
clamât patriarcjât di Aquilee, che i siei confins variabils si slargjavin ben oltri chel che al è 
il Friûl di vuê; ma ancje che la Patrie dal Friûl, tra la Livence e il Timau, tra lis monts e il 
mâr, indi jere la sô part plui grande e plui stabile. Chescj a son i secui li che si è formât il 
Friûl, tant che regjon storiche e gjeografiche; li che i abitants di cheste regjon a àn cuistât 
pe prime volte la lôr identitât storiche, politiche, culturâl e linguistiche.  
Il patriarcjât di Aquilee al jere un principât eclesiastic feudâl, integrât a strent tal ordin 
imperiâl; no si àn di proietâi chei caratars di sovranitât politiche (viers l'interni e viers 
l'esterni), di omogjeneitât lenghistiche e culturâl, e di volontât popolâr, che a son propris 
dal stât nazionâl moderni. Il concet stes di nazion al jere, in chei timps, tant diferent dal 
nestri. Al è dificil duncje acetâ la tesi che ai timps dal patriarcjât i furlans a sedin deventâts 
une nazion. Chê che si è formade e je invezit la cussience di apartignî a un teritori definît 
e a un organisim politic indotât di une sô autonomie. Cheste cussience e restà avonde 
salde ancje cuant che il patriarcjât, scunît des lotis intestinis tra feudataris e tra Cividât e 
Udin, tibiât a soreli jevât des smiris dal cont di Gurize e a soreli a mont dai trevisans, al 
colà in fin tes mans di Vignesie (1420).  
La Dominante e mantignì in vite il patriarcjât, ancje se dispueât dai podês temporâi e 
sometût aes grandis fameis venezianis; e rispietà ancje, se pûr depotenziât, il parlament 
de Patrie dal Friûl, l'organisim rapresentatîf des abaziis, de feudalitât e des comunitâts 
urbanis. In cheste maniere, i abitants dal Friûl a poderin lâ indenant a tignîsi, e jessi 
calcolâts, tant che diviers di chei altris sotans venits. 
Il non stes di ‘Patrie dal Friûl’ (dispès scurtât dome in ‘Patrie’), probabilmentri in origjin 
riferît al patriarcjât, al deventà veicul di infuarciment di chest sens di identitât politiche 
teritoriâl. Cheste cussience e passà fûr i cuasi cuatri secui di dominazion veneziane, par 
rivâ cuasi intate fintremai ai nestris dîs. Vie pai secui, no son stadis tiradis fûr in mût 
sostanziâl cuistions lenghistichis ni raziâls, o etnichis (cemût che si dîs in dì di vuê in 
maniere plui temerose). Si deve par scontât che i furlans a fossin essenzialmentri di 
dissendence latine, de famee dai popui talians, e ben disseparâts dai vicins todescs e slâfs. 
La culture umanistiche dal timp no ricognosseve altris titui di nobiltât di un popul che chei 
che si riferivin ae civiltât romane antighe. Ma chest nol voleve dî dineâ ancje someancis e 
influencis, leadis ae vicinance gjeografiche.  
Di fat, te etnogjenesi dal Friûl a àn zuiât un rûl ancje i contats, i scambis, lis migrazions e 
il messedâsi cul mont gjermanic a nord, e cun chel slâf a est. Dal prin a son vignudis lis 
élites vueriris, che a àn formât par dute la Ete di Mieç il gnerf de classe dominante feudâl; 
ma ancje funzionaris, artesans e artiscj. Dal secont, a son vignûts massime contadins e 
pastôrs, che des alturis a son simpri vignûts jù viers la plane, e che si assimilavin subite 
tes comunitâts furlanis.  
E tal secul XI al è stât ancje un periodi di imigrazion massive e organizade di slovens 
carinzians, a ricolonizâ la fasse centrâl de planure furlane, fiscade des scorsadis 
ongjarichis dal secul precedent. Dut câs, ancje chescj si son assimilâts daurman ae lenghe 

e ae culture de regjon che ur dave acet, lassant olmis vistosis dome inte toponomastiche 
e inte fisionomie de int. 


